
Mendian egin daitezkeen jardueren artean ezezaguna izan arren, gero eta gehiagok hartzen dute parte orientazio probetan iparrorratza eta mapa lagun. Donostian eta Oiartzunen kirola ezagutzeko aukera dago asteburuan.

Orientazioa, norabide zuzenaren bila

Ekaitz Agirre


Asko dira mendiari lotuta antolatzen diren jarduerak, azken urteetan mendizaletasunari irtendako adaxkak. Mapa eta iparrorratza aspaldiko bidelagun ditu mendizaleak, eta bi elementu horien laguntzaz ibilbide jakin bat ahalik eta denbora laburrenean egitean datza orienteering-a. Kirol ezezaguna da Euskal Herrian, baina pixkanaka ari da lekua egiten. Araban, Bizkaian, Gipuzkoan eta Nafarroan talde bana ari da ikastaroak, lasterketak eta irteerak antolatzen, eta elkarlanaren emaitzetako bat da azken urteotan lau elkarteen artean antolatzen ari diren orientazio lasterketen Euskal-Nafar liga. Iparraldean ere badira orientazioa ardatz duten elkarteak. 

Kirola ezagutarazteko helburuarekin, orientazio astea egiten ari dira Gipuzkoan, Irungo Mendizaleak elkartearen orientazio sailak antolatuta. Iragan asteburuan orientazio ikastaroa egin zuten Oiartzunen bertan, eta mapa eta iparrorratza erabiltzeko oinarri teorikoak azaltzeaz gain, ikasitakoa Aiako Harria mendigunean praktikan jartzeko baliatu zuten. Astea biribiltzeko, bi proba prestatu dituzte asteburuan: Donostiako II. Hiri orientazio lasterketa, bihar, eta Oiartzungo I. Orientazio lasterketa, igandean. Izaera eta ezaugarri desberdineko ibilbideak izango dira, hirian lehenengoa eta mendian bigarrena, baina biek dute helburu bera: orientazio kirola ezagutaraztea. 

Euskal Herrian kirol gaztea izanagatik -duela 20 bat urte hasi zen Bizkaiko talde bat-, Europako herrialde askotan jarduera zabaldua da orientazioa. Mapa baten eta iparrorratz baten laguntzaz, ibilbide jakin bat ahalik eta denborarik laburrenean egitean datza, baina hainbat ezaugarriren uztartzen ditu kirol horrek, eta horrek egiten du «interesgarri». Natura, mendia eta kirola lotzen ditu; jolasa da, eta, ariketa fisikoaz gain, ariketa mentala ere bai. Izan ere, mendia eta basoa izaten dira orientazio kirolaren jolas eremuak, eta parte hartzaileek ezinbestekoa dute iparrorratzaren bidez mapak behar bezala irakurtzen jakitea. 
Proba ohikoenak egunez izaten dira, oinez edo korrika. Baina badira bestelako orientazio lasterketak ere: mendiko bizikletan edo patinetan egiten direnak, gauez egiten direnak, erreleboka, zaldi gainean edo eskiekin egiten direnak. Orientazio lasterketak, ordea, lehia hutsetik haragoko probak direla diote horietan aritzen direnek. «Lasterketa ahalik eta azkarrena egin nahi duen eliteko atleta eta basoan paseotxo lasai bat egin nahi duen mendizalea batera ari daitezke; bakoitza berera. Lasterketa berean gurasoak eta seme-alabak batera aritzeko aukera ematen du orientazioak», azaldu du Irungo Mendizaleak elkartearen orientazio saileko kide Gorka Obesok. 

Duela bost urte sortu zuten orientazio elkartea, eta bakarra da Gipuzkoan. Hori dela eta, probintzia guztiko jendea elkartu da pixkanaka elkartearen inguruan: zarauztarrak, zumaiarrak, hernaniarrak, donostiarrak... Antzeko egoeran daude Bizkaiko Bidea elkartea, Arabako Orientazio Elkartea eta Nafarroa Kirol Elkartearen orientazio saila ere. Elkarlanean antolatzen duten Euskal-Nafar ligako bina proba prestatzen ditu elkarte bakoitzak, eta edonork parte har dezake horietan. «Irabazteko lehiatzen diren lasterkariak gutxi batzuk dira, gehienak familian edo lagun artean joaten gara probetara», dio Obesok. 

Euskal Herrian jokatzen diren lasterketetara ez ezik, nazioarteko hainbat probatara joateko ohitura ere badute. Espainian, Herrialde Katalanetan eta Frantzian izaten dira gehienak, baina, tarteka, urrunago ere joaten dira. Izan ere, Europako erdialdeko nahiz iparraldeko herrietan oso gustuko dute kirola, eta Suedian, Norvegian eta Errumanian antolatzen dituzte lasterketarik ezagunenak. 

Dagokion balizaren bila 
Orientazio lasterketetan erabiltzen diren mapak ez dira edozein dendatan eros daitezkeen horietakoak. Proba bakoitzerako espresuki diseinatzen dituzte, eta zehaztasun handiz irudikatzen dituzte inguruneko detaile guztiak. Lasterkariek igaro beharreko puntuak zirkuluen bidez seinalatzen dituzte, eta puntu horiek guztiak lotzea da parte-hartzailearen egitekoa. Mapa eta iparrorratza erabiliz, korrikalari bakoitzak erabakiko du zein den puntu batetik bestera joateko biderik azkarrena eta egokiena. Baliza bakoitzetik igarotzean kontrol txartela zulatu behar du lasterkariak. Kontrol txartel bakoitza laukitxoz osatua dago, eta baliza bakoitzean dagokion laukitxoan markatu beharko du. «Funtsean, ariketa fisikoa eta mentala eskatzen ditu orientazioak», dio Gorka Obesok. 

Euskal-Nafar ligako lasterketak hilabetean behin jokatzen dira, eta nahi duenak parte har dezake horietan. Kirola ezagutu nahi dutenei aholkua eman nahi die Gorka Obesok: «Lehenik eta behin, ikastaro bat egin dezatela, mapa eta iparrorratza erabiltzen ikasteko». Ateak irekiak dituzte elkarte guztiek. Orientazioaren eta Euskal Herriko elkarteen inguruko argibideak: www.orientazioa.com. 

 Kirol ezaguna Europako hainbat herrialdetan

Euskal Herrian ezezaguna den arren, Europako hainbat herrialdetan zale asko ditu orientazio kirolak. Iparraldeko herrietan, batez ere, aspaldiko urteetan ari dira lasterketa, ikastaro eta bestelakoak antolatzen. «Izugarrizko zaletasuna dute. Norvegian eta Finlandian eskoletan irakasten dute, eta zortzi urterekin ume batek badaki iparrorratza erabiltzen eta mapa bat irakurtzen. Futbolak hemen duen indarrarekin pareka daiteke orientazioa», dio Gorka Obesok. 1961ean sortu zen nazioarteko federazioa, eta orientazioa neguko olinpiar jokoetan sartzeko saiakera ere egin dute -iraupen eskiari lotutako lasterketa moduan-. Suedia du sorburu orienteering-ak, eta herrialde hartan kirolak duen indarraren adierazgarri da Suediako Bost Egunak lasterketa: 20.000 lagunek parte hartzen dute. 

«Mapa espresuki diseinatzen dugu proba bakoitzean» 
E. A. 

Bost urte dira lagun talde batek Irungo Mendizaleak taldearen orientazio saila sortu zuela; tartean zen Gorka Obeso ere. Kirola ezagutarazteko helburuarekin, Orientazio Astea egiten ari dira egunotan. 
Zer osasun du orientazio kirolak? 
Euskal Herrian orientazioan gabiltzanok familia txiki bat osatzen dugu. Ehun lagun inguru ibiltzen gara lasterketetan parte hartzen, kanpoko probatara joaten... Duela 20 urte hasi zen orientazio kirola Euskal Herrian, eta egia da kantitateari erreparatuta ez dugula jendea erakartzea lortu. Kalitatea badago, baina kantitatean gutxi gara. 
Mapa eta iparrorratza gertuko tresnak izan ditu mendizaleak. Zergatik ez da orientazioa ezagunagoa egin? 
Ibilbide bat ahalik eta denbora tarte laburrenean egitearen kontzeptuak ez duelako bat egiten mendiaren inguruan dugun ikuspegiarekin. Gaur egun, beste filosofia batzuk ere onartzen hasiak dira, eta mendiari lotuta dauden jarduerak dira horren adierazle. Eskaintza oso zabala da, eta jendearen sakabanaketa handia; eskalada, mendi bizikleta, senderismoa, alpinismoa... 

Orientazio asteek laguntzen al dute kirola gizarteratzen? 
Orientazioan muturra sartzeko modua dira, baita beldurra galtzekoa ere. Ikastaroak dira orientazioa ezagutzeko modurik egokiena. Bihar eta etzi Donostian eta Oiartzunen antolatu ditugun lasterketak ere orienteering-a ezagutzeko baliagarriak zaizkio jendeari; maila guztietako jendearentzat prestatutako ibilbideak dira, edonork egitekoak. 
Nolakoak izaten dira lasterketetan erabiltzen dituzuen mapak? 
Ez dira mapa arruntak, kartografo batek egunerako espresuki prestatuak baizik. Nazioarteko arau batzuk jarraitzen ditu kartografoak, eta oso mapa zehatzak izaten dira; harriak, zuhaitzak... detaile guztiak azaltzen dira. 
Nork egiten ditu? 
Horretan ari diren kartografoak daude. Europa erdialdeko herrietatik, Errumaniatik adibidez, mapak egitera etortzen dira, eta lanerako modua dute. Euskal ligan gabiltzanok etxean bertan dugu kartografoa: Roberto Pascual Paski nafarra. Hark egiten ditu erabiltzen ditugun mapetako asko. 
Lan nekeza izango da mapa zehaztasun osoz diseinatzea. 
Igandean erabiliko dugun mapa egiteko egun dezentetan joan behar izan du Oiartzun ingurura, Artikutza aldera; basoetan barneratu, inguruko ezaugarri eta elementu guztiak aintzat hartu... Maila eta kategoria guztietan mapa bera erabiltzen dugu, eta mendian jarritako balizen kokalekuak aldatzen dira bakarrik. Lan handia eskatzen du hain familia txikiak. 
